
Shri Pitambararatnavali Stotram

శ్రీపీతామ్బరారత్నావలీస్తోత్రమ్ 

శ్రీగణేశాయ  నమః ॥ శ్రీపీతామ్బరాయై  నమః ।
ఓఙ్కారద్వయసమ్పుటాన్తరపుటం మాయాస్థిరాద్వన్ద్వితం 
తన్మధ్యే బగలాముఖీతి విమలం సమ్బోధనం సర్వం చ ।
దుష్టానామథ  వాచమాశు చ ముఖం సస్తమ్భయేత్యక్షరం
జిహ్వాం కీలయ కీలయేతి చ లిఖేద్బుద్ధి తథా నాశయ ॥ ౧॥
బ్రహ్మాస్త్రం   సకలార్థసిద్ధిజనకం   షట్త్రింశదర్ణాత్మక  -
మ్ప్రోక్తం పద్మభువాం హితాయ జగతాం యన్నారదాగ్రే పురా ।
జీవన్ముక్తపదే విభాన్తి సుధియోయేషాం ముఖే భాసతే
నిర్ద్వన్ద్వామృతసాగరేన్దుకిరణాహారాశ్చకోరాస్తు    తే ॥౨॥
ఓమిత్యాదిస్వరూపం జపతి తవ శివే శబ్దతన్మాత్రగర్భా  -
వాచో యస్మాత్ పరార్థప్రకటితపటవో   వర్ణరూపా  నిరీయుః ।
బ్రహ్మాద్యైః   పఞ్చతత్వైః  పరివృతమనధం చిత్ప్రబోధాధిగమ్యం
దుర్జ్ఞేయం యోగయుక్తైః  కథమపి మనసాయోగిభిర్గృహ్యమాణమ్  ॥ ౩॥
హ్లీం  బీజ హృదియస్య భాతి విమలం లక్ష్మీః స్థిరా  తద్గృహే
ధైర్యం  తస్య కలేవరేఽపి విశతే దీర్ఘాయుషో భూతలే ।
కల్పాన్తేష్వపి వృద్ధిమేతి  విమలా తద్వంశవల్లీ పరా
శౌర్యం స్థైర్యముపైతి   తస్య పురతస్త్రస్యన్తి   వాదీశ్వరా ॥ ౪॥
బద్ధుం  వారిధిముద్యతో జనకజానాథోఽపి పీతామ్బరే !

త్వాం ధ్యాత్వాఽర్ణవశోషణే  కృతమతిః సేతు ప్రచక్రే  ద్రుతమ్  ।
జిత్వా రావణముగ్రశత్రుమబలాన్   బన్దీన్  విముచ్యాఽమరాన్
కీర్త్తిం లోకసుఖోదయాం వ్యరచయత్ కల్పస్థిరామమ్బికే  ॥ ౫॥
గర్వీ ఖర్వతి రఙ్కతి క్షితిపతిర్మూకాయతే వాక్పతి-
ర్వహ్నిః శీతతి దుర్జనః  సుజనతే పుష్పాయతే వాసుకిః ।
శ్రీనిత్యే  బగలే తవాక్షరపదైర్యన్త్రీకృతా   యన్త్రితాః

కే కే నో నిపతన్తి స్రస్తముకుటాశ్చన్ద్రార్కతుల్యా    అపి ॥౬॥
లావణ్యామృతపూరితే తవ కృపాపాఙ్గే నిమగ్నా నరా
బహ్మేశాదిదిగీశవృన్దమపి  తే జానన్తి గుఞ్జోపమమ్  ।
యేషాం చేతసి సంస్థితాఽసి  బగలే ! తే విశ్వరక్షాక్షమాః
ప్రారబ్ధం   ద్రఢయన్తి  సత్వరతరం విఘ్నైరవిఘ్నీకృతాః  ॥ ౭॥
ముఖ్యత్వం సముపైతి  సంసది తవాఽపాఙ్గావలోకే  నరః
కిం తచ్చిత్రమహో  స్వయం ప్రభవతే  సృష్టిస్థితిధ్వంసనే   ।
యశ్చిత్తే తవ “భాతిమామక ఇతి” త్వద్దర్శనం  యస్య వా
తం సర్వా హ్యణిమాదయోఽప్యతితరామారాధయన్తే ధ్రువమ్  ॥౮॥
క్షీణానాం బలదాయినీం జలనిధౌ పోతస్థితా  నావికాం
తత్త్రాణం  ఘనకుఞ్జగహ్వరగిరివ్యాఘ్రాదిభీతేష్వపి   ।
త్వాం పీతామ్బరధారిణీం పరశివా చన్ద్రార్ద్ధచూడాం   గదా-

హస్తాం వామకరే ప్రతీపరసనామున్మీలయన్తీం  భజే ॥౯॥
స్వేచ్ఛం యే ప్రణమన్తి  పాదయుగలం పీతామ్బరే !తావకం
తే వాఞ్ఛాధికమర్థమాప్య  సకలాం సిద్ధిం  భజన్తే పునః ।
యద్యత్కర్త్తుమురీకరోతి బగలే ! త్వత్సాధకోఽత్రాధునాః
తత్సఞ్జాతమివేక్షతే  తవ కృపాఽపాఙ్గావలోకే  క్షణాత్ ॥ ౧ ౦॥
వాణీ సూక్తిసుధారసద్రవమయీ  సాలఙ్కృతిస్తన్ముఖే
శాపానుగ్రహకారిణీ  కవిజనానన్దైకసమ్వర్ద్ధినీ   ।
వ్యాకర్తుం క్షమతే విశాలమతిమాంస్త్వత్సేవకో వాఙ్మయం
కిం చిత్రం  యది సృష్టిమాశు  రచతే బ్రహ్మాణ్డకోట్యాయతే   ॥ ౧౧॥
దేవి ! త్వద్భక్తదృష్ట్యా  తుహినగిరిముఖాః పర్వతాః పాంసుతుల్యా
జ్వాలామాలాశ్చ చన్ద్రామృతకరసదృశా  పుష్పతాంయాన్తి నాగాః ।
మూకత్వం వాక్యతీన్ద్రాః  సరసి సమతులామాశ్రయన్తే  సముద్రా
రాజానో రఙ్కభావం రణభువి రిపవో విద్రవన్తే   విశస్త్రాః  ॥ ౧౨॥
లేఖ్యం తావకమన్త్రబీజమమలం  దుష్టౌఘసంస్తమ్భన
వశ్యాకర్షణమారణప్రమథనప్రక్షోభణోచ్చాటనే    ।
వ్యక్తం  వజ్రమివాపరం  యది ముఖే జాగర్తి తస్యాగ్రతః
పాదాన్తః పరిసఞ్చరన్తి రిపవో యే సప్తద్వీపేశ్వరా ॥ ౧౩॥

నానారత్నవిమూషితామలమణిద్వీపే సుధాసాగరే
కల్పానోకహకాననాన్తరగతాయా రత్నవేదీ పరా ।
తత్రాకారితపఞ్చప్రేతకమయే   సింహాసనే సంస్థితాం
ధ్యాయేఽహం కరుణాకరాం హరిహరారాధ్యామశేషార్థదామ్  ॥ ౧౪॥
వాగ్దేవీ  వదనే వసత్యవిరత్తం నేత్రే చ లక్ష్మీః కరే
దానం దీనకృపాలుతా చ హృదయే వీరత్వమాజౌ సదా ।
త్వద్భక్తస్య భవాబ్ధిపారతరణే  తత్త్వోదయో జాయతే
తేనేదం నలినీదలోపరి జలాకారం జగద్ భాసతే ॥ ౧౫॥
చఞ్చత్కాఞ్చనతుల్యపీతవసనాం చన్ద్రవతంసోజ్జ్వలాం 
కేయూరాఙ్గదహారకుణ్డలధరాం   భక్తోదయాయోద్యతామ్ ।
త్వాం ధ్యాయామి చతుర్భుజాం త్రినయనాముగ్రారిజిహ్వాం   కరే
కర్షన్తీమహమమ్బ   పాహి బగలే !త్రాణం  త్వమేవాసి మే ॥ ౧౬॥
మాతస్తే మహిమానముగ్రమధికం  ప్రోక్తం   స్వయం మానవై -

ర్వాక్యం సన్ద్రియతే  శ్రమేణ  యది వా శక్త్యా గుణామ్భోనిధేః ।
నో నిశ్శేషతయా సురైరవిదితప్రాన్తస్య    పద్మాలయే
తస్మాత్ సర్వగతా త్వమేవ సదసద్రూపా  సదా గీయతే ॥ ౧౭॥
ఖఞ్జం  తార్క్ష్యసమోద్యమం  ప్రకురుతే  తార్క్ష్యం  చ ఖఞ్జాధికం
వాన్తం స్తమ్భయతే  జలాగ్నిశమనేయాఽవ్యక్తశక్తి  శివే ।
తద్బీజం బగలేతి మేఽస్తు రసనాలగ్నం సదైవామలం
యద్బ్రహ్మాదిసూదుర్లభం  భువి నరైః  సత్ప్రాక్తనైర్లభ్యతే    ॥ ౧౮॥
స్తమ్భత్వం పవనోఽపియాతి భవతీహ భక్తస్య పీతామ్బరే ।
కి చిత్రం  యది వారిధిః స్థలపదం  మేరుస్తు మాషోపమామ్ ।
కల్పానోకహకామధేనుప్రముఖై  రత్నైరలిన్దస్థితై    -

ర్వాఞ్ఛార్థాధికదానమాశు  కురుతే దీనేష్వదీనేష్వపి ॥ ౧౯॥
భాగ్యాద్యస్య ముఖే విభాతి విమలా విద్యా విశేషాధికా
షట్ర్త్రింశద్భిరథోదితా  బహుగుణైర్బీజైస్తు   సర్వార్థదా  ।
తం సర్వే ప్రణమన్తి  మానవమమీ సేన్ద్రాః  సురా భూసురాః
క్రాన్తాశేపమహోదయం  స్వకలనాక్రాన్తత్రిలోకాలయమ్    ॥౨౦॥
యత్కిఞ్చిద్భువనే విభాతి విమలం రత్నం మహానన్దనం

యాంయాం వృత్తిరుదారతాం జనయతే యద్యత్పరం సున్దరమ్  ।
యత్కిఞ్చిత్భువనేఽథవా ను మహతా శబ్దేన  వా కీర్త్యతే-
తత్సర్వం తవ రూపమేవ బగలే ! సంసారపారప్రదే  ॥౨౧॥
జాగ్రత్పూర్ణకృపామృతౌధభరితే   శ్రీమత్కటాక్షేక్షణే
సర్వార్థప్రతిపాదకవ్రతధరే    యే యే నిమగ్నా నరాః ।
తేషాం భావయమతీన్ద్రియ  నిగదితుం బ్రహ్మాదయో  న క్షమా
యే సఙ్కల్పవికల్పమాత్రరచనాః  ప్రాణాత్యయే  హేతవః ॥౨౨॥
హస్తే సఙ్గృహ్య  చాపం శరధరనికరైర్యత్కిరాతం  మహాజౌ
పార్థో బ్రహ్మాస్త్రవిద్యాభ్యసనపటుమతిర్ద్వన్ద్వయుద్ధే     తుతోష ।
తత్సర్వం దేవవృన్దైరథ  రిపునివహైర్వీక్షితం  సిద్ధలోకై  -

ధైర్యం  శౌర్యం చ సర్వం తవ వరజనితం భాతి పీతామ్బరేఽత్ర ॥౨౩॥
పీతాం పీతజటాఘరాం త్రినయనాం  పీతాంశుకోల్లాసినీం
హేమాభాఙ్గరుచిం  శశాఙ్కముకుటాం సచ్చమ్పకస్రగ్యుతామ్  ।
హస్తైర్ముద్గరవజ్రవైరిరసనాం     సమ్బిభ్రతీమాదరాత్
దీప్తాఙ్గీ బగలాముఖీం త్రిజగతాం  సంస్తమ్భినీం చిన్తయే ॥౨౪॥
కర్ణాలమ్బితలోలకుణ్డలయుగాం   శ్వేతేన్దుమౌలిం  కరైః
కేయూరాఙ్గదపాశముద్గరగదావజ్రాదికాన్    బిభ్రతీమ్  ।
దేవీం పీతవిభూషణామరికులధ్వంసోద్యతాం యే నరా
ధ్యాయన్త్యాశు లభన్తి సిద్ధిమతులాం  తే బాలిశాః స్యుః కథమ్ ॥౨౫॥
లబ్ధ్వా  మాతరశేషకాన్తిభరితానన్దం  కృపావీక్షణం
వర్షీయానపి  మోహితుం ప్రభవతి  స్త్రీవృన్దమున్మీలితుమ్   ।
కిం తఞ్చిత్రమనేకథా  భ్రమయతే  దృష్ట్యా  త్రిలోకీమిమాం
సూర్యేన్దుస్తనధారిణీమపి   బలాత్ కన్దర్పదపార్ధికః   ॥౨౬॥
యన్త్రం  జైత్రమనేకదుఃఖశమనం   పీతామ్బరే !తావక-
మోఙ్కారద్వయసమ్పుటేన పుటిత శిష్టైస్తథావేష్టితమ్    ।
తద్బాహ్యే స్థిరమాయయాష్టపుటితం   పాశాఙ్కుశాద్యావృతం
యేషాం చేతసి భాగ్యతో నివసతే తే విశ్వసర్గక్షమాః  ॥౨౭॥
కర్పూరాగురుచన్దనైర్మృగమదైర్గోరోచనాకేశరై     -

స్త్వత్పాదామ్బుజమర్చయన్తి బగలే !యే ప్రత్యహ  మానవా ।

తే లబ్ధ్వా  శ్రియమద్భుతామపి  చిరం భోగాంశ్చ భుక్త్వాఽవనౌ
సాయుజ్యాలయమావిశన్తి పరమానన్దోఽస్తి  యత్రాధికః  ॥౨౮॥
లవ్ధ్వా  పాదయుగే రతిం తవ శివే క్షుద్రోఽపి  దేవేన్ద్రతా -

మాసాద్యామరసున్దరీభిరమలైర్భోగైర్దివి     క్రీడతి  ।
యే హిత్వా తవ భక్తిమన్యభజనానన్దాశ్చిరం  తే నరా
భ్రష్టా  ఘర్మపరాఙ్ముఖా భ్రమధియో  భారం వహన్తే భువి ॥౨౯॥
వామారాధ్య హరో హరత్వమభజద్ విష్ణుస్తు  విశ్వాత్మతాం
చక్రే సృష్టిమజోఽప్యవోచదఖిలం  వేదాదిసద్వాఙ్మయమ్ ।
ధ్యాత్వా ధ్వాన్తమశేషమాశు హరతే సూర్యోఽపి పీతామ్బరే ।
తీవ్రం  తాపమపాకరోతి రజనీనాథోఽపి చూడాశ్రితః  ॥ ౩౦॥
బుద్ధిం  నాశయ కీలయాశు రసనామఙ్ఘ్ర్యోర్గతిం   స్తమ్భయ
దుష్టాన్  ద్రావయ  మారయారినివహాన్ దాసాంశ్చిరం పాలయ ।
ఇత్థం  యే బగలాముఖీం పదగతిం లబ్ధ్వా  పఠిష్యన్తి తే
యన్త్రారూఢమివారివృన్దమీఖలం   కర్త్తుం సమర్థాంః  సదా ॥ ౩౧॥
ధ్యాత్వా త్వాం బగలే !పురా గిరిసుతా చక్రే శివం స్వం వరం
ప్రోక్తం   నార్పయితుం శివేన గదితా సఙ్కల్పనాగ్నౌ తదా ।
త్యక్తాగ్నిర్గలితావలి  గిరిసుతాత్ త్యక్త్వా గలస్తన్ముఖాత్
తస్మాత్ త్వం బగలాముఖీ నిగదితా నిత్యా పరాయోగినీ ॥ ౩౨॥
నాగేన్ద్రైర్దేవసిద్ధైర్మునివరనివహైర్దానవై      రాక్షసేన్ద్రై -
ర్దిక్పాలైర్దిక్కరీన్ద్రైర్దినకరప్రముఖైః        సద్గ్రహైస్తారకాద్యైః    ।
బ్రహ్మాద్యైః   స్థూలసూక్ష్మైరవిదితముదితా  త్వం పరా చోన్మనీ త్వం
నిత్యా పీతామ్బరా త్వం రిపుభయశమనీ భక్తిచిత్తాసనస్థా ॥ ౩౩॥
శమ్భుర్యద్గురగగానత్తోద్యతమతిర్నాట్యోత్సవైస్తాణ్డవే  
చక్రే చన్ద్రమయూఖకమ్పనకరాం  నీరాజనాం పాదయోః ।
హేమామ్భోజదలైర్జటాజలభరైరానన్దితైర్మౌలిభిః    
పూజాం ప్రత్యహమాతనోతి  నటయన్ స్వైర్హస్తతాలాదిభిః    ॥ ౩౪॥
యాం దధ్రే చతురాననోఽపి వదనే చిత్తారవిన్దస్థితాం 
యాం వక్షఃస్థలసంస్థితాం   హరిరజామాలిఙ్గ్య  పీతామ్బరామ్ ।
యద్దేహార్ధమురీచకార   పురజిత్ సౌన్దర్యసారాధికాం

షట్చకాక్షరరూపిణీం భజ సఖే ! దేవీ జగత్పాలికామ్ ॥ ౩౫॥
హస్తే భాతి గదా సదార్త్తిశమనీ రత్నావలీ త్వద్భుజే
పాదే నూపురమీశమౌలిమణిభిర్నీరాజితం రాజతే ।
తాటఙ్కం శ్రవణే  కుచోపరి సదా కస్తురికాలేపనం
కాశ్మీరద్రవమఙ్గరాగమధికాం   పీతచ్ఛవిం తన్వతే ॥ ౩౬॥
ఓంకారద్వయసమ్పుటేన పుటితా విద్యాగమే సంస్థితా
షట్చక్రాక్షరబీజసారరచితాం  షట్త్రింశదర్ణాత్మికామ్   ।
యే జానన్తి జపన్తి సన్తతమభిధ్యాయన్తి  గాయన్తి వా
తే వన్ద్యా  విబుధైశ్చరన్తి  భువనే సిద్ధార్చితాః  సిద్ధయే  ॥ ౩౭॥
స్వాహాశక్తిరుపాసనే తవ ఋషిః శ్రీనారదో  దేవతా
నిత్యా శ్రీబగలాముఖీ  నిగదితా ఛన్దో భవేత్ త్రిష్టుభమ్   ।
బీజం తు స్థిరమాయయా  విరచితం నానావిధస్తమ్భనే
ప్రోక్తం   పద్మభువాఽఖిలాప్తివినియోగోఽప్యచ్యుతాకారతా ॥ ౩౮॥
హృద్యం సర్వసురేశ్వరైశ్చ  ఋషిభిర్దుష్ప్రాప్యమేవాద్భుతం
స్తోత్రం  గోప్యతమం స్వభాగ్యవశతః ప్రాప్తం   పఠిష్యన్తి యే ।
సూక్త్యా దేవగురుం ధనేన ఘనదం జిత్వా చిరఞ్జీవితాం
షణ్మాసాత్ సుఖసాగరే శివసమాక్రీడాం  కరిష్యన్తి తే ॥ ౩౯॥
దేవీ స్వప్నగతా స్వయైవ  లిఖితం మహ్యం దదావద్భుతం
దివ్యాస్త్రం  పురతః పఠస్వ విమలం సిన్దూరవర్ణైః   కరైః  ।
రోమాఞ్చాఙ్కితహర్షమాప్య  లులితైరఙ్గైః   పఠన్తం నర-
ప్రాప్తోఽహం  పరమోదయప్రదమిదం  జ్ఞానం  కవీన్ద్రాదిదమ్  ॥ ౪౦॥
ప్రాప్తా  శ్రీబగలాముఖీవదనతః  స్వప్నే సువిద్యా మయా
షట్త్రింశద్భిరిమైః   సువర్ణనిచయైః   సద్బీజరత్నావలీ ।
యేషాం కణ్ఠగతా  విభాతి జగతీపీఠే ప్రయోగక్షమా
వశ్యాకర్షణమోహమారణవిధౌ  స్తమ్భే తథోచ్చాటనే ॥ ౪౧॥
చలత్కనకకుణ్డలోల్లసితచారుగణ్డస్థలాం   
లసత్కనకచమ్పకద్యుతివిరాజిచన్ద్రాననామ్  ।
గదాహతవిపక్షకాం కలితలోలజిహ్వాఞ్చలాం
స్మరామి బగలాముఖీం విముఖవాఙ్ముఖస్తమ్భినీమ్ ॥ ౪౨॥

॥ శ్రీపీతామ్బరారత్నావలీస్తోత్రం   సమ్పూర్ణమ్  ॥
॥ ఇతి శ్రీనారదోక్తం  పీతామ్బరాదేవీస్తవరాజస్స్తోత్రమ్   ॥
॥ సంవత్ ౧౭౯౦ శాకే ౧౭౫౫ ఆషాఢమాసే శుక్లపక్షే
౫ మన్దవాసరే  లిఖితం బ్రహ్మచారికాశినాథేన  ॥
॥ శ్రీగఙ్గావిశ్వేశ్వరాభ్యాం   నమః ॥

